
Pisortat ikiorsiissutaat pillugit Inatsisartut peqqussutaata allanngortinnissaa pillugu 

Naalakkersuisut peqquneqarnissaannik Inatsisartut aalajangiiffigisassaattut siun-

nersuut, anguniarlugu sapaatip akunnerini sisamani mattussisoqartalernissaa, 

qinnuteqartoq imaluunniit pisortat ikiorsiissutaannik aningaasartuutinut aalajanger-

simasunut kiisalu aningaasartuutinut ataasiartakkanut pisartagalik pisimappat 

tunngavissaqanngitsumik soorlu Suliffissarsissussinerup itigartinneqarnera kingor-

na Suliffissarsissunneqarnerup kingorna suliartunngitsoortoqarsimappat imaluun-

niit Suliffissarsissunneqartoq nammineq soraarsimappat imaluunniit suliffik tunni-

unneqartoq qimaannarneqarsimappat imaluunniit nammineq pisuussutiminik pisar-

tagalik soraarsitaasimappat. 

(Inatsisartunut ilaasortaq Andreas Uldum, Demokraatit) 

 

Siumumiit tunngaviusumik isumarput tassaavoq kikkuugaluaruttaluunniit atorfissaqartin-

neqarluta naleqartutullu misigisimassagutta aammalu immitsinnut ilaquttatsinnullu  pilersui-

sinnaasagutta suliffissaqarnissarput politikkikkut sapinngisamik isumannaarneqarlunilu 

aqqutissiuunneqartuartariaqarmat. Inuttut ataasiakkaattut ilaqutariittulluunniit toqqissisima-

sumik inuuneqarnissatsinni pingaaruteqartorujussuuvoq inuiaqatigiinni atorfissaqartin-

neqarluta misigiuarnissarput. 

 

Inuiattut Namminersorneq eqqussimavarput, Siumumilu isumaqarpugut innuttaasut 

amerlanerpaartaat tassaammata suliffimminnik ilinniarnerminnillu nakkutiginnilluartut. 

Taakkuuppullu nunatta maannamut angusimasaanut tunngavissiilluarsimasut. 

 

Nunatsinnittaaq inuuniarnikkut ilisarnaatigaarput nammaqatigiinnermik ingerlaaseqarneq. 

Paasinnittaaserpullu malillugu nammaqatigiinneq tassaasariaqarpoq timikkut eqqarsartaat-

sikkullu peqqissut tamarmik ikioqatigiillutik nammaqatigiinnerat, imaanngitsoq eqiasuinnerit 

kisimik nammattuussasut. Taamaattumik inuiaqatigiinni kikkuugaluaruttaluunniit pisussaaf-

feqartariaqarpugut pisinnaatitaaffeqaannarata. 

 

Angajoqqaattut perorsaanitsinni qitornatta nammineersinnaallutik suliffimmullu ataqqinnis-

suseqarlutik allanillu isumalluuteqaratik imminnulli ilaquttaminnullu pilersuisussaasutut 

pisussaaffilerlugit perortinnissaat sulissutigiuartariaqarparput. 

 

Siumumiit miserratiginagu oqaatigisinnaasarput tassaavoq inuiaqatigiinni ilaqaratta timik-

kut eqqarsartaatsikkullu peqqissuugaluarlutik suliumassuseqanngitsunik. Inuiaqatigiinnilu 

suliumanngitsunik ilaqarnerput annertuumik inuiaqatigiinnut aningaasatigut nanertuu-

taasarmat isumaqatigiissutigisinnaavarput. 

 

Siunnersuutigineqartutut suliumanngitsunut pillaasarnissaq ajornartorsiutip qaanger-

nissaanut imminermini kisimi naammanngitsoq Siumumi isumaqarpugut.  

 

Pingaartutulli isumaqarfigaarput suliffissarsiortut ikiorsiissutinik tunioraannarnagit ikiorsiis-

sutaanillu arsaartunngikkaluarlugit inuiaqatigiinni arlaatigut suliaqartussanngorlugit 

pisussaaffilersinnaasariaqaratsigit. Pisussaaffilersuinerummi ilaatigut kingunerisinnaavaa 

suliffissarsiortut atorfissaqartinneqartutut imminnullu tatiginerulernerannik misigisima-

lernerat. 

 

Naggataatigut Siumumi isumaqarpugut sinerissami suliffissarsiuussisarfiit ullutsinnut 

naleqqussarlugit aaqqissuussiffigineqartariaqartut, tassami suliffissarsiortutut naqitsikkiar-

tuinnartarneq allatigut aaqqillugu pisussaaffilersuinertalimmik aqqutissiuussisinnaa-

nissarput ujartuiffigineqartariaqalerpoq. 

 

Naalakkersuisut pisortanit ikiorsiissutit pillugut inatsisit annertuumik iluarsaateqqinne-

qarnissaat pilersaarusiorlugu aallartissimammassuk Siumumiit nuannaarutigaarput, taa-

maattumillu siunnersuutip massumap piareersaatinut ilanngunniarneqarmat aammattaaq 

nuannaarutigalugu. 

 

Siumumiit taamatut oqaaseqarluta Naalakkersuisut inassuteqaataat ilaleratsigu matu-

muuna nalunaarutigaarput. 


